Rannsókn á tilurð og mótun ferðaþjónustu á Íslandi

Ferðaþjónusta á jaðrinum: Tilurð og mótun ferðaþjónustu á Íslandi er titill þriggja ára rannsóknarverkefnis sem dr. Gunnar Þór Jóhannesson, nýdoktor við Mannfræðistofnun Háskóla Íslands vinnur nú að. Rannsóknin er styrkt af Rannsóknasjóði Rannís en Rannsóknamiðstöð ferðamála er náinn samstarfsaðili í verkefninu. Rannsóknin tekur til tímabilsins frá 1944 en leggur sérstaka áherslu á tímabilið frá 1987 til dagsins í dag. 

Vinna við rannsóknina hófst á vordögum 2008 og er ætlunin að gera hér stuttlega grein fyrir framvindu og árangri á fyrsta ári rannsóknarinnar. Áður er þó rétt að skýra markmið og fræðilegt sjónarhorn rannsóknarverkefnisins (sjá Gunnar Þór Jóhannesson, 2008, bls. 209-210). 

Markmið og nálgun

Markmið rannsóknarinnar er tvíþætt. Í fyrsta lagi er henni ætlað að varpa ljósi á forsendur og þróun ferðaþjónustu á Íslandi. Í öðru lagi er fyrirhugað að lýsa megin straumum í mótun Íslands sem áfangastaðar. Bæði þessi atriði lúta að því að skýra hvernig einkenni ferðaþjónustu á Íslandi hafa komið til og mótast í samspili ólíkra þátta í alþjóðlegu samhengi. Það eru t.a.m. formgerð atvinnugreinarinnar hér á landi og áherslur í ímyndaruppbyggingu. Þrír þættir verða sérstaklega skoðaðir. Það eru: Samgöngur, stefna stjórn​valda í ferðamálum og opinber orðræða og ímynd Íslands. Athygli verður beint að lykilgerendum á hverju þessara sviða og leitast verður við að rekja hvernig samspil á milli þeirra hefur mótað uppbyggingu ferðþjónustu hér​lendis og um leið Ísland sem ferðamannastað. 

Í rannsókninni verður hugmyndum um menningarhagkerfi og gerenda​nets​kenningunni (Actor-network theory) beitt til að rekja mótunarferli ferða​þjónustunnar. Kenningar um menningarhagkerfi tvinna saman ólíka þætti til að skilja efnahagsþróun og samfélagsleg áhrif hennar. Í stað þess að líta á annað hvort menningu eða hagkerfi sem stöðug og aðskilin svið er litið svo á að þau séu í sífelldri mótun og í raun afurðir sömu athafna. 

Gerendanetskenningin er aðferðafræðileg nálgun sem byggir á efnislegri tengslahyggju (Latour, 2005). Hún leggur áherslu á að rekja hvernig stofnun, framkvæmd og skipun tengsla skapar gerendur, einkenni þeirra og áhrif. Gerendanetskenningin hentar vel til greiningar á tilurð og mótun ferða​þjónustu. Ástæðan er fyrst og fremst sú að hún getur höndlað hreyfan​leika og ólík skipunarform athafna og tengsla. Þar með er lagt upp með að fylgja þeim athöfnum sem skipa tengslum í rými og tíma í stað þess að byggja á til​gátum eða fyrirframgefnum hugmyndum um skipunarform þeirra. Þetta sjónar​horn nálgast ferðaþjónustu sem gerendanet sem er í stöðugri mótun og verður til í samspili ólíkra gerenda sem geta haft mismunandi markmið, sýn og gildismat. 

Í rannsókninni verður eigindlegum rannsóknaraðferðum beitt (Strauss & Corbin, 1998). Rannsóknin mun byggjast upp á söfnun og greiningu á fyrirliggjandi gögnum og hálf-stöðluðum viðtölum við aðila sem vinna eða hafa unnið við ferðaþjónustu á því tímabili sem verkefnið tekur til. Gögnin verða greind eftir aðferðum eigindlegra rannsóknaraðferða og verður fyrir​liggjandi heimildum og viðtalsgögnum teflt saman með það að markmiði að auka skilning og innsýn í mótunarferli ferðaþjónustunnar. Þar með er ljóst að markmið verkefnisins er ekki að skapa heildstæða úttekt á sögu ferða​þjón​ustunnar heldur að ná fram skilningi og viðhorfum fólks sem hefur tekið þátt í sköpun Íslands sem ferðaþjónusturýmis. 

Framvinda

Rannsóknin skiptist í þrjá verkþætti og á styrkárinu verður unnið að fyrsta verkþætti sem er sögulegt yfirlit um forsendur og mótun ferðaþjónustu. Mun honum ljúka 1. mars næstkomandi.  Á tímabilinu hefur athyglinni verið beint að söfnun og greiningu gagna sem snerta breytingar á samgöngum, stefnu í ferðamálum og upphafi skipulagðrar vinnu  við kynningu Íslands sem ferðamannastaðar. Gögn sem safnað hefur verið eru aðallega ritaðar heimildir, s.s. lög og skýrslur þar sem lögð eru drög að stefnumótun hins opinbera í ferðamálum. Jafnframt má nefna viðtöl við frumkvöðla í ferðaþjónustu sem Samtök ferðaþjónustunnar hafa nýlega birt á vef sínum (sjá http://www.saf.is/saf/is/saga_ferdathjonustunnar/) en þau eru ómetanlegar heimildir til að átta sig á hvernig ólíkir þætti höfðu áhrif á mótun ferðaþjónustunnar á upphafsárum hennar. 

Í lok þessa verkþáttar verður hafist handa við að taka viðtöl við fólk sem hefur tekið þátt í mótun ferðaþjónustunnar hér á landi. Til að forðast óþarflega mikla skörun við viðtölin sem SAF hefur haft frumkvæði að verður áhersla lögð á tímabilið 1987 til dagsins í dag. Í lok fyrsta verkþáttar verður ákveðinni heimildarvinnu lokið sem er nauðsynleg til að móta bakgrunn að viðtölum við aðila ferðaþjónustunnar og nánari greiningu á samspili efnislegra, félagslegra og menningarlegra þátta. Í lok þessa tímabils verður tilbúinn listi yfir væntanlega viðmælendur og mun annar verkþáttur að miklu leyti verða helgaður viðtalsvinnu. 

Fyrstu niðurstöður

Niðurstöður rannsóknarinnar munu helst birtast í ritrýndum tímaritum á fræðasviðinu. Greinaskrifin gefa góðan kost á að flétta rannsóknarniðurstöðum við fyrirliggjandi gögn og rannsóknir sem Rannsóknamiðstöð ferðamála á aðild að. Dæmi um slíkt er að á grundvelli þeirrar rannsóknarvinnu sem nú þegar er lokið hefur verkefnisstjóri ásamt Edward H. Huijbens, forstöðumanni Rannsóknamiðstöðvar ferðamálaseturs og Richard Sharpley, prófessor við University of Central Lancashire skrifað grein um þróun ferðaþjónustu á Íslandi í fræðilegu samhengi ferðamálafræði eyja og smáríkja. Ber hún titilinn Icelandic Tourism: Past directions, future challenges og verður send til ritrýningar í tímaritinu Tourism Geographies í janúar 2009. 

Verkefnisstjóri og Edward hafa einnig aðra grein í smíðum þar sem unnið er frekar með niðurstöður fyrsta verkþáttar. Þar verður athyglinni beint að orðræðunni í kringum ferðaþjónustu hér á landi sérstaklega í tengslum við efnahagsþróun. Áætlað er að hún birtist í þemahefti Current Issues in Tourism um ferðaþjónustu og efnahagslægðir sem koma á út í byrjun árs 2010. 
 ---

Það er von verkefnisstjóra að verkefnið verði gjöfult fyrir alla samstarfsaðila rannsóknarinnar og efli þar með ört stækkandi svið innlendra rannsókna í ferðamálafræði. 

